
                                       Decenija zaštite biološke raznolikosti
PRIOPĆENJE 
Procjena napretka provođenja Strateškog plana za biološku raznolikost za period 2011–2020.
Montreal, april/travanj 2106. godine – sastanak Savjetodavnog naučnog, tehničkog i tehnološkog tijela, jednog od najvažnijih tijela Konvencije o biološkoj raznolikosti, održat će se u periodu od 25. do 29. aprila/travnja 2016. godine u Montrealu s ciljem razmatranja napretka u provođenju Strateškog plana za biološku raznolikost za period 2011–2020. i dostizanja Aichi ciljeva. 
Na 20. sastanku, članovi Savjetodavnog naučnog, tehničkog i tehnološkog tijela će diskutirati brojne teme, kao što je uključivanje biodiverziteta u ključne proizvodne sektore, biodiverzitet morskih i priobalnih područja, invazivne vrste, sintetička biologija, prijetnje za oprašivače i s tim u vezi proizvodnju hrane, zaštićena područja i restauracija ekosistema. 
Uključivanje biodiverziteta u ključne sektore
Integriranje vrijednosti biološke raznolikosti u donošenje važnih odluka koje mogu uticati na biodiverzitet je od velikog značaja, posebno u smislu usklađivanja održivog korištenja i očuvanja biološke raznolikosti sa ekonomskim interesima. Mnogi ekonomski sektori, prvenstveno poljoprivreda, šumarstvo i ribarstvo, ovise o biološkoj raznolikosti, a ipak često imaju negativan uticaj na biodiverzitet koji doprinosi njihovoj dugoročnoj  održivosti. Stoga, ekonomski sektori moraju shvatiti značaj vrijednosti biodiverziteta, važnost dobrog funkcioniranja ekosistema, mogućnosti koje pruža biodiverzitet, kao i moguće rizike za njihovo poslovanje usljed gubitka biološke raznolikosti. Zemlje članice Konvencije o biološkoj raznolikosti i drugi učesnici razmatrat će pitanja koja se odnose na uključivanje biodiverziteta posebno u sektor proizvodnje hrane. 

Biodiverzitet morskih i priobalnih područja 

Budući da morska i priobalna područja pružaju različita staništa za brojne vrste, na sastanku će predstavnici zemalja razmatrati ključna pitanja koja se odnose na prijetnje biodiverzitetu morskih i obalnih područja, a što je iskazano i u Aichi ciljevima 10 (koraljni grebeni), 11 (zaštićena područja) i 12 (ugrožene vrste).  
Invazivne strane vrste

Jedan od glavnih uzroka gubitka biodiverziteta jesu invazivne strane vrste koje ugrožavaju prirodnu ravnotežu ekosistema i štoviše predstavljaju opasnost za ljudsko zdravlje. U skladu sa Aichi ciljem 9, koji podrazumijeva poduzimanje određenog broja mjera za kontrolu invazivnih stranih vrsta, predstavnici zemalja će diskutirati problematiku trgovine stranim vrstama, korištenje bioloških sredstava za suzbijanje invazivnih stranih vrsta, kao i načine procjene i evaluacije socijalnih, ekonomskih i ekološki štetnih posljedica uzrokovanih invazivnim stranim vrstama. 
Sintetička biologija

Sintetička biologija je multidisciplinarno područje usko povezano sa razvojem nauke, biotehnologije i inžinjeringa. Predstavnici zemalja će razmatrati relevantne informacije koje se odnose na potencijalne koristi i nepovoljne učinke komponenti, organizama i proizvoda koji nastaju tehnikama sintetičke biologije.
Oprašivači, oprašivanje i proizvodnja hrane

Više od ¾ glavnih usjeva ovisi o oprašivanju pomoću životinja. Usljed različitih pritisaka, uključujući neprimjereno korištenje pesticida, poljoprivredne prakse i klimatske promjene, brojnost populacija divljih oprašivača opada. Nedavno je Međunarodna platforma za biodiverzitet i usluge ekosistema pripremila tematsku procjenu stanja oprašivača, oprašivanja i s tim u vezi proizvodnje hrane. Procjena ukazuje da je 16 % kralježnjaka oprašivača, kao što su ptice i šišmiši, te oko 40% insekata oprašivača ugroženo. Na sastanku će se razmatrati potreba za donošenjem politika i strategija u vezi sa očuvanjem oprašivača i načina za unapređenje  upravljanja oprašivačima i smanjenju rizika od štetočina, patogena, invazivnih vrsta i pesticida, kao i načina za promoviranje istraživanja, praćenja i procjene stanja oprašivača.
Zaštićena područja i restauracija ekosistema

Predstavnici zemalja će na sastanku razmatrati pitanja koja se odnose na zaštićena područja i restauraciju ekosistema, što je ključno za dostizanje Aichi cilja 5 (smanjiti stepen gubitka prirodnih staništa), cilja 14 (obnovljene i očuvane usluge ekosistema) i cilja 15 (obnoviti najmanje 15% degradiranih ekosistema i povećati otpornost ekosistema). U tom smislu, učesnici sastanka će  diskutirati o kratkoročnim akcionim planovima za restauraciju ekosistema.
Također, razmatrat će se i trenutno stanje po pitanju dostizanja Aichi cilja 11, koji podrazumijeva zaštitu najmanje 17% kopnenih voda i 10% priobalnih i morskih područja do 2020. Obzirom da je potrebno uložiti više napora za dostizanje ovog cilja, razgovarat će se o prioritetnim aktivnostima koje je potrebno poduzeti u narednih 5 godina. 
Pored navedenog, članovi Savjetodavnog naučnog, tehničkog i tehnološkog tijela će razmatrati i pitanja koja se odnose na biološku raznolikost i klimatske promjene, održivo upravljanje divljim vrstama, peto izdanje Globalne procjene biodiverziteta, pripremu šestih nacionalnih izvještaja, te indikatore za procjenu napretka u dostizanju Aichi ciljava.
Preporuke koje će dati Savjetodavno naučno, tehničko i tehnološko tijelo Konvencije na 20. sastanku, bit će razmatrane na trinaestom sastanku zemalja članica koji će se održati od 4 – 17. decembra/prosinca 2016. godine u Cancun-u (Meksiko).
